
YASHIL INVESTITSIYALAR MINTAQA 
IQTISODIYOTINI BARQAROR 
DIVERSIFIKATSIYALASH VOSITASI SIFATIDA

To‘xtayev Maqsud Mansurovich
Buxoro davlat universiteti mustaqil izlanuvchisi

E-mail: tuxtaevmaqsud87@gmail.com

Annotatsiya. Ushbu maqolada mintaqa iqtisodiyotini barqaror diversifikatsiyalashda yashil investitsiyalarning nazariy va 
amaliy ahamiyati tadqiq etilgan. Diversifikatsiya hamda yashil investitsiyalar tushunchalarining ilmiy-konseptual asoslari 
tizimli tahlil qilinib, xorijiy olimlarning yondashuvlari qiyosiy baholangan va mintaqaviy-diversifikatsion yondashuv asosida 
mualliflik ta’rifi ishlab chiqilgan. Tadqiqotda Germaniya, Daniya, Xitoy, AQSH, Janubiy Koreya hamda xalqaro moliya 
institutlarining yashil investitsiyalarni jalb etish bo‘yicha ilg‘or tajribalari o‘rganilib, ularning mintaqalar iqtisodiyotini diversi-
fikatsiyalashga ta’siri tahlil qilingan. Shuningdek, yashil investitsiyalarning iqtisodiy, ekologik, institutsional va innovatsion 
samaradorligini ta’minlovchi asosiy omillar aniqlanib, O‘zbekiston mintaqalarida yashil investitsiyalarni rivojlantirish, milliy 
taksonomiyani takomillashtirish, xalqaro moliyalashtirish mexanizmlaridan samarali foydalanish hamda hududiy yashil 
loyihalarni qo‘llab-quvvatlash bo‘yicha ilmiy-amaliy takliflar ishlab chiqilgan.

Kalit so‘zlar: mintaqa iqtisodiyoti, barqaror diversifikatsiya, yashil investitsiyalar, yashil iqtisodiyot, taksonomiya.

Аннотация. В данной статье исследовано теоретическое и практическое значение зелёных инвестиций 
в обеспечении устойчивой диверсификации экономики региона. Проведён системный анализ научно-
концептуальных основ понятий диверсификации и зелёных инвестиций, выполнена сравнительная оценка 
подходов зарубежных учёных и разработано авторское определение на основе регионально-диверсификационного 
подхода. В ходе исследования изучен передовой опыт Германии, Дании, Китая, США, Республики Корея, а также 
международных финансовых институтов по привлечению зелёных инвестиций и проанализировано его влияние 
на диверсификацию региональной экономики. Кроме того, определены основные факторы, обеспечивающие 
экономическую, экологическую, институциональную и инновационную эффективность зелёных инвестиций, а 
также разработаны научно-практические рекомендации по развитию зелёных инвестиций в регионах Узбекистана, 
совершенствованию национальной таксономии, эффективному использованию международных механизмов 
финансирования и поддержке региональных зелёных проектов.

Ключевые слова: экономика региона, устойчивая диверсификация, зелёные инвестиции, зелёная экономика, 
таксономия.

Abstract. This article examines the theoretical and practical significance of green investments in achieving sustainable 
diversification of the regional economy. The scientific and conceptual foundations of diversification and green invest-
ment concepts are systematically analyzed, foreign scholarly approaches are comparatively evaluated, and an author’s 
definition based on a regional-diversification approach is developed. The study investigates the advanced experience 
of Germany, Denmark, China, the United States, South Korea, and international financial institutions in attracting green 
investments and analyzes their impact on regional economic diversification. In addition, the key factors ensuring the 
economic, environmental, institutional, and innovative effectiveness of green investments are identified. Based on the 
findings, scientific and practical recommendations are proposed for the development of green investments in the regions 
of Uzbekistan, the improvement of the national taxonomy, the effective use of international financing mechanisms, and 
the support of regional green projects.

Keywords: regional economy, sustainable diversification, green investments, green economy, taxonomy.

K I R I S H
XXI asr boshidan iqlim o‘zgarishi, atrof-muhit ifloslanishi va resurslarning cheklanganligi muammolarining 

keskinlashuvi mintaqalar oldida iqtisodiy o‘sish hamda ekologik xavfsizlikni birlashtirgan yangi rivojlanish 
modelini izlash zaruriyatini yuzaga keltirdi. Xom ashyo eksportiga asoslangan iqtisodiyot global bozor narxlari 
tebranishiga o‘ta sezgir bo‘lib, mintaqalarning iqtisodiy barqarorligini cheklashi bilan birga, yuqori ekologik 
“iz”ga ega bo‘lib, atrof-muhitning yomonlashuviga olib keladi. Shu sababli mintaqa iqtisodiyotini ekologik 
xavfsiz, qo‘shilgan qiymati yuqori va innovatsion tarmoqlar hisobiga diversifikatsiyalash zamonaviy iqtisodiy 
siyosatning ustuvor yo‘nalishlaridan biriga aylandi, yashil investitsiyalar esa ushbu jarayonning eng muhim 

moliyaviy va innovatsion vositasi sifatida tan olinmoqda.
O‘zbekistonda yashil investitsiyalarni jalb qilish va yashil iqtisodiyotga o‘tish ustuvor davlat siyosati 

darajasiga ko‘tarilgan: 2019-yilda “yashil” iqtisodiyotga o‘tish strategiyasi tasdiqlangan [1], 2022-yilda ushbu 
islohotlar samaradorligini oshirish bo‘yicha kompleks chora-tadbirlar belgilangan [2], 2023-yilda esa Milliy 
“yashil” iqtisodiyot taksonomiyasi joriy etilgan [3]. 2025-yilning mamlakatimizda “Atrof-muhitni asrash va 
yashil iqtisodiyot” yili deb e’lon qilinishi yashil tamoyillarni iqtisodiy hayotning barcha jabhalariga keng joriy 
etishning yangi bosqichini belgiladi. Shu bilan birga, mintaqalar darajasida ushbu siyosatni ilmiy asosda 
amalga oshirish, yashil investitsiyalar tushunchasini mintaqaviy iqtisodiyot kontekstida takomillashtirish hamda 
ilg‘or xorij tajribasini milliy sharoitga moslashtirish dolzarb vazifa bo‘lib qolmoqda. Mazkur maqolaning maqsadi 
mintaqa iqtisodiyotini barqaror diversifikatsiyalashda yashil investitsiyalarni jalb qilishning nazariy asoslarini 
tizimlashtirish va ilg‘or xorij tajribalari asosida O‘zbekiston uchun ilmiy takliflar ishlab chiqishdan iborat.

M A V Z I G A  O I D  A D A B I Y O T L A R  S H A R H I
Diversifikatsiya nazariyasi rivojida J. Imbs va R. Vatsiargning “diversifikatsiyaning bosqichlari” konseptual 

modeli alohida o‘rin tutadi: iqtisodiy rivojlanishning past va o‘rta bosqichlarida iqtisodiyotning tarmoq tuzilmasi 
diversifikatsiyalashib boradi, yuqori daromadli mamlakatlarda esa yana ixtisoslashuv kuzatiladi [7]. O. 
Cadot, C. Carrère va V. Strauss-Kahn tadqiqotlari mazkur modelni eksport diversifikatsiyasi misolida empirik 
tasdiqlab, eksport tarkibini xilma-xillashtirish past va o‘rta daromadli iqtisodiyotlar uchun barqaror o‘sishning 
muhim sharti ekanligini isbotlagan [8]. Barqaror diversifikatsiya konsepsiyasining metodologik zamini sifatida 
Brundtland komissiyasining “Bizning umumiy kelajagimiz” ma’ruzasida ta’riflangan barqaror rivojlanish g‘oyasi 
[4], D. Pearce, A. Markandya va E. Barbierning “yashil iqtisodiyot” konsepsiyasi [5] hamda R. Costanza va H. 
Dalyning tabiiy kapital nazariyasi [6] xizmat qiladi.

Yashil investitsiya tushunchasini talqin qilishda yagona, umumiy qabul qilingan ta’rif mavjud emas. G. 
Inderst, C. Kaminker va F. Stewart uni emissiyalarni qisqartirish nuqtai nazaridan tor doirada ta’riflasa [9], P. K. 
Ozili ekologik xatarlarni kamaytiruvchi loyihalarni moliyalashtirish jihatiga urg‘u beradi [10]. M. Migliorelli va P. 
Dessertine yashil obligatsiyalar kabi innovatsion moliyaviy vositalarni birinchi o‘ringa qo‘ysa [11], A. Chițimiea 
va hammualliflari yashil investitsiyalarni ESG tamoyillariga asoslangan mas’uliyatli investitsiyalar sifatida talqin 
qiladi [12]. Q. T. Ngo boshchiligidagi tadqiqotchilar guruhining ASEAN davlatlari 2008–2019-yillar ma’lumotlari 
asosidagi ekonometrik tahlili yashil kreditlar va yashil investitsiyalarning iqtisodiy rivojlanishga ijobiy va statistik 
ahamiyatli ta’sirini isbotlagan [13]. Shu bilan birga, adabiyotlar sharhi mavjud ta’riflarning aksariyati yashil 
investitsiyalarni umumiy iqtisodiy yoki moliyaviy tizim doirasida ko‘rib chiqishini, ularning mintaqaviy iqtisodiyot 
kontekstidagi diversifikatsion roli esa yetarli darajada ochib berilmaganini ko‘rsatadi.

T A D Q I Q O T  M E T O D O L O G I YA S I
Tadqiqotda yashil investitsiya tushunchasiga oid xorijiy olimlarning yondashuvlari qiyosiy tahlil qilinib, 

mualliflik ta’rifi ishlab chiqildi. Ilg‘or xorij tajribasi mamlakatlararo qiyosiy tahlil usuli asosida to‘rt model 
— Yevropa, Osiyo, Amerika va xalqaro tashkilotlar modellari doirasida o‘rganildi. Statistik ma’lumotlar 
sifatida xalqaro tashkilotlar (IEA, OECD, McKinsey Global Institute, LSEG) hisobotlari hamda O‘zbekiston 
Respublikasining normativ-huquqiy hujjatlari xizmat qildi [1; 2; 3; 14; 15; 16].

T A H L I L  V A  N A T I J A L A R
Mintaqa iqtisodiyotini barqaror diversifikatsiyalash bir vaqtning o‘zida ham hududiy ishlab chiqarish 

tarkibini xilma-xillashtirish, ham uni ekologik xavfsiz va resurs tejamkor asosga o‘tkazish bilan bog‘liq murakkab 
jarayondir. Hozirgi kunda uning to‘rt o‘lchovi tan olingan: iqtisodiy o‘lcham (iqtisodiy o‘sish, ish o‘rinlari va 
raqobatbardoshlik), ekologik o‘lcham (ifloslanishni kamaytirish, qayta tiklanuvchi resurslardan foydalanish), 
ijtimoiy o‘lcham (kambag‘allikni qisqartirish, ijtimoiy adolat) va institutsional o‘lcham (boshqaruv samaradorligi, 
qonunchilik bazasi). Ushbu o‘lchovlarning uyg‘un birikishi mintaqaning haqiqiy barqaror diversifikatsiyasini 
ta’minlaydi. Barqaror diversifikatsiyani amalga oshirishning eng muhim moliyaviy vositalaridan biri yashil 
investitsiyalar bo‘lib, ularga oid asosiy ilmiy yondashuvlarning qiyosiy tahlili quyidagi jadvalda keltirilgan 
(1-jadval).

1-jadval.
“Yashil investitsiya” tushunchasiga oid ilmiy yondashuvlarning qiyosiy tahlili

№ Muallif Yondashuvning mazmuni

1 G.Inderst, C.Kaminker, 
F.Stewart (OECD) [9]

Iqlim-emissiya yondashuvi:
Yashil investitsiyalar issiqxona gazlari va atmosferani ifloslantiruvchi 

moddalar emissiyasini qisqartirishga zarur bo‘lgan kapital qo‘yilmalar sifatida 
tor doirada talqin qilinadi.

2 P.K.Ozili [10]

Risk-moliyaviy yondashuv:
Iqtisodiy faoliyatdagi ekologik xatarlarni kamaytiruvchi va atrof-muhitni 

muhofaza qilishga ijobiy ta’sir ko‘rsatuvchi loyihalarni moliyalashtirishga 
urg‘u beriladi.

3 M.Migliorelli, P.Dessertine 
[11]

Moliyaviy-instrumental yondashuv:
Kam uglerodli rivojlanish va iqlim o‘zgarishiga moslashishni ta’minlovchi 

loyihalarga yo‘naltirilgan kapital qo‘yilmalar, jumladan yashil obligatsiyalar va 
boshqa innovatsion moliyaviy vositalar.

4 A.Chițimiea va boshqalar 
[12]

ESG-yondashuv:
Ekologik, ijtimoiy va boshqaruv (ESG) tamoyillariga asoslangan, uzoq 
muddatli iqtisodiy va ekologik samaradorlikni kafolatlashga qaratilgan 

mas’uliyatli investitsiyalar.

5 Q.-T.Ngo, H.A.Tran, 
H.T.T.Tran [13]

Ijtimoiy-ekologik yondashuv:
Iqtisodiy faoliyatning atrof-muhitga salbiy ta’sirini bartaraf etish, tabiiy 
resurslar sifatini yaxshilash va inson salomatligini muhofaza qilishga 

yo‘naltirilgan moliyaviy oqimlar.

6 Mualliflik ta’rifi

Mintaqaviy-diversifikatsion yondashuv:
Mintaqa iqtisodiyotini ekologik xavfsiz, resurs tejamkor va innovatsion 
tarmoqlarda diversifikatsiyalashga, atrof-muhitni muhofaza qilishga va 

kam uglerodli iqtisodiyotga o‘tishga qaratilgan davlat, xususiy va aralash 
manbalardan jalb qilinadigan moliyaviy resurslar va kapital qo‘yilmalari 

majmui.

Yuqorida keltirilgan ta’riflarning qiyosiy tahlili yashil investitsiyalar tushunchasi ekologik, iqtisodiy, ijtimoiy 
samaradorlik hamda innovatsion xususiyat kabi bir nechta muhim jihatlarni qamrab oluvchi kompleks iqtisodiy 
kategoriya ekanligini tasdiqlaydi. Mualliflik ta’rifining o‘ziga xos yangiligi shundaki, u yashil investitsiyani 
aynan mintaqa iqtisodiyotini ekologik xavfsiz tarmoqlarda diversifikatsiyalash vositasi sifatida talqin qiladi va 
moliyalashtirish manbalarini qamrab oladi. Mintaqaviy iqtisodiyot kontekstida yashil investitsiyalar to‘rtta — 
hududiy, diversifikatsion, barqarorlik va innovatsion o‘lchamni o‘zaro birlashtiradi.

Yashil investitsiyalar mintaqa iqtisodiyotiga uch yo‘nalishda ta’sir ko‘rsatadi: birinchidan, bevosita — 
qayta tiklanuvchi energetika, ekologik toza ishlab chiqarish, yashil texnologiyalar kabi yangi tarmoqlarni 
shakllantirish orqali tarmoq tuzilmasini diversifikatsiyalash; ikkinchidan, bilvosita — an’anaviy tarmoqlarni 
ekologik modernizatsiya qilish, energiya va resurs samaradorligini oshirish orqali ularning raqobatbardoshligini 
ta’minlash; uchinchidan, multiplikator ta’sir — yashil tadbirkorlik, yashil ish o‘rinlari yaratish va inson kapitalini 
rivojlantirish orqali ijtimoiy-iqtisodiy tizimga kompleks ta’sir ko‘rsatish.

Jahon yashil iqtisodiyotining bozor kapitalizatsiyasi so‘nggi 16 yil ichida sezilarli darajada o‘sib, 2009-yildagi 
1,4 trillion AQSH dollaridan 2025-yilga kelib 7,9 trillion AQSH dollariga yetdi va jahon listing qilingan aksiyalar 
bozorining 8,6 foizini tashkil etdi [16]. McKinsey & Company baholashlariga ko‘ra, 2050-yilgacha global 
iqtisodiyotning sof nol uglerod emissiyasiga o‘tishi uchun jami taxminan 275 trillion AQSH dollari miqdorida 
investitsiya zarur bo‘ladi [14]. Jahonda toza energetika investitsiyalarining hajmi 2025-yilda rekord darajaga 
— taxminan 2,2 trillion AQSH dollariga yetdi, bunda Xitoy jahon yetakchisi sifatida umumiy hajmning qariyb 29 
foizini tashkil etadi [15]. Ushbu taqsimot yashil investitsiyalarni keng miqyosda jalb qilgan davlatlar mustahkam 
institutsional asos, davlat rag‘batlantirish siyosati va rivojlangan moliya bozorlariga ega ekanligini ko‘rsatadi 
(2-jadval).

2-jadval
Yashil investitsiyalarni jalb qilishning xalqaro modellari va ularning mintaqaviy diversifikatsiyaga ta’siri

Xalqaro model Strategik baza Asosiy mexanizmlar Mintaqaviy diversifikatsiyaga ta’siri

Germaniya EEG-2000, EEG-2023; 
Energiewende

Feed-in tariflar; auksion 
tizimi; jamoaviy energetika 

kooperativlari

QTEM ulushi 6,3%dan 55,1%gacha o‘sgan 
(2030: 80%);

mintaqalarda yangi yashil ish o‘rinlari

Daniya Energiya strategiyasi - 
2050

Shamol parklari uchun 
jamoaviy egalik; DanGrid 

yagona tarmog‘i

Shamol energetikasi mintaqaviy 
diversifikatsiyaning asosiy yo‘nalishi;

eksport potensiali

Xitoy
Yashil moliya tajriba 

zonalari (2017); 14-besh 
yillik reja

Davlat banklari yashil 
kreditlari;

yashil obligatsiyalar; pilot 
zonalar;

BRI loyihalari

Yashil kreditlar 4,9 trln dollardan oshgan;
toza energiya 2024-yilda YaIMning 10%ini 

ta’minlagan

AQSH
Inflyatsiyani pasaytirish 
to’g’risidagi qonun (IRA, 

2022)

Soliq imtiyozlari (PTC, ITC);
DOE Loan Programs; 

munitsipal yashil 
obligatsiyalar

369 mlrd dollar yashil rag‘batlantirish;
xususiy investitsiyalar oqimining oshishi

Janubiy Koreya
Koreyaning yangi 
kelishuvi (2020); 
K-Taksonomiyasi

Yashil infratuzilma; yashil 
sanoat siyosati; vodorod; 

elektromobillar

62 mlrd dollar investitsiya; yangi yashil 
sanoat tarmoqlarining shakllanishi

Yevropa Ittifoqi
Yevropa Yashil 

Bitimi (2019); YI 
Taksonomiyasi (2020)

EU ETS karbon savdosi;
Just Transition Fund; yashil 

taksonomiya

CO₂ emissiyasi 1990-yilga nisbatan 30%ga 
kamaygan; yashil obligatsiyalar bozori

Xalqaro 
tashkilotlar 

(EBRD, GCF, IFC)

EBRD Green Cities; GCF 
Strategic Plan 2024-

2027

Aralash moliyalashtirish; 
imtiyozli kreditlar; texnologiya 

transferi

Rivojlanayotgan davlatlar mintaqalari 
uchun yashil investitsiyalarning asosiy 

katalizatori

Germaniyaning “Energiewende” strategiyasi doirasida qabul qilingan “Qayta tiklanuvchi energiya manbalari 
to‘g‘risidagi qonun” (EEG) “feed-in” tariflar mexanizmi orqali yashil investorlar uchun 20 yillik kafolatlangan 
daromadni ta’minlagan [18]. Buning natijasida yalpi elektr energiyasi iste’molida qayta tiklanuvchi manbalar 
ulushi 2000-yildagi 6,3 foizdan 2025-yilga kelib 55,1 foizgacha oshgan, 2030-yilga qadar esa kamida 80 foizga 
yetkazish belgilangan. Germaniya tajribasining muhim xususiyati — quvvatlarning sezilarli qismi mahalliy 
fuqarolar va energetika kooperativlari qo‘lida bo‘lib, jamoaviy energetika modeli yashil investitsiyalarning ijtimoiy 
qabul qilinishini ta’minlash bilan birga, mintaqalardagi iqtisodiy xilma-xillikni shakllantirishga xizmat qilgan.

Daniya 2050-yilga qadar 100 foiz qayta tiklanuvchi energiyaga o‘tish maqsadini qo‘ygan birinchi 
davlatlardan biri bo‘lib [19], shamol energetikasi parklarini jamoaviy egalik qilish modeli va mintaqaviy 
yondashuv orqali kichik hududlarning ham yashil investitsiyalar yordamida iqtisodiyotini diversifikatsiyalash 
imkoniyatini namoyish etdi. Xitoyda 2017-yildan boshlab tashkil etilgan yashil moliya tajriba zonalarida yashil 
kreditlar ulushi mamlakat o‘rtacha ko‘rsatkichidan 2–3 marta yuqori bo‘lib, toza energiya sektorlari 2024-yilda 
mamlakat YaIMining 10 foizini va iqtisodiy o‘sishning 26 foizini ta’minlagan.

Janubiy Koreya yashil investitsiyalarni jalb qilish bo‘yicha o‘ziga xos kompleks yondashuvga ega bo‘lgan 
davlatlardan biridir. 2020-yilda mamlakat hukumati “Koreyacha yangi kelishuv” strategiyasini e’lon qilgan bo‘lib, 
uning doirasida 73,4 trillion von (taxminan 62 milliard AQSH dollari) miqdorida yashil investitsiyalarni jalb qilish 
ko‘zda tutilgan. Koreyalik tadqiqotchilar tomonidan o‘tkazilgan tahlilda mazkur strategiyaning uchta asosiy 
ustuni ko‘rsatib o‘tilgan: yashil infratuzilma yaratish, kam uglerodli iqtisodiyotga o‘tish va innovatsion yashil 
sanoat tarmoqlarini rivojlantirish.

Janubiy Koreya tajribasining muhim xususiyati — bu “K-Taksonomiya” (Korean Green Taxonomy, 
K-Taxonomy)ning 2021-yilda joriy etilishi va u orqali yashil moliyaviy bozorning izchil shakllantirilishidir. Koreya 
Iqlim, energiya va atrof-muhit vazirligi tomonidan 2021-yil dekabrda e’lon qilingan ushbu taksonomiya yashil 
iqtisodiy faoliyat turlarini olti asosiy ekologik maqsad — issiqxona gazlari emissiyasini kamaytirish, iqlim 
o‘zgarishiga moslashish, suv resurslarini barqaror saqlash, aylanma iqtisodiyot, ifloslanishning oldini olish va 
biologik xilma-xillikni muhofaza qilish bo‘yicha aniq belgilab beradi. Taksonomiya har bir faoliyat turi uchun aniq 
texnik mezonlarni o‘rnatib, investorlar va moliya institutlari uchun shaffof baholash tizimini ta’minlaydi hamda 

“greenwashing” (soxta ekologik da’volar)ning oldini oladi.
K-Taksonomiyaning amaliy ahamiyati shundaki, u faqat tasniflash hujjati bo‘lib qolmay, balki butun yashil 

moliya bozorining institutsional asosiga aylandi. 2022-yilda Koreya Moliya xizmatlari komissiyasi va Iqlim, 
energiya va atrof-muhit vazirligi taksonomiyaga asoslangan yashil obligatsiyalar bo‘yicha yo‘riqnomani joriy 
etgan. Buning natijasida yashil obligatsiyalar, yashil kreditlar va yashil fondlardan foydalanmoqchi bo‘lgan 
korxonalar avval o‘z faoliyatining K-Taksonomiya talablariga muvofiqligini tasdiqlashi shart bo‘ldi. Taksonomiya 
2022–2024-yillarda muntazam yangilanib borildi. Unga iqlimga moslashish, aylanma iqtisodiyot va biologik 
xilma-xillik bo‘yicha yangi faoliyat turlari qo‘shildi, bu esa hujjatning “tirik” va rivojlanuvchi xususiyatini ko‘rsatadi.

Janubiy Koreya tajribasidan kelib chiqadigan muhim xulosa shuki, O‘zbekistonda yashil korporativ 
obligatsiyalar uchun bunday bog‘liqlik joriy etilgan bo‘lsa-da, uni yashil kreditlar, imtiyozli moliyalashtirish va 
davlat moliyaviy ko‘magidan foydalanadigan barcha loyihalarga izchil kengaytirish hamda xalqaro moliya 
institutlari mablag‘lari bilan to‘liq muvofiqlashtirish maqsadga muvofiq. Bu, ayniqsa, O‘zbekistonning yashil 
iqtisodiyot salohiyatiga ega mintaqalari uchun muhim, chunki aniq tasnif tizimi mintaqaviy yashil loyihalarning 
xalqaro moliyalashtirishga muvofiqligini tasdiqlashni osonlashtiradi. Shuningdek, yashil texnologiyalar bo‘yicha 
ilmiy-tadqiqot salohiyatini oshirish, oliy ta’lim muassasalari va ilmiy markazlarni yashil innovatsiyalarga jalb 
qilish hamda mintaqaviy yashil investitsiya loyihalarini innovatsion ishlanmalar bilan bog‘lash — mintaqalar 
iqtisodiyotini barqaror diversifikatsiyalashning innovatsion negizini mustahkamlaydi. Shu tariqa, milliy 
taksonomiya, yashil moliya vositalari, mustaqil verifikatsiya va innovatsion poydevorning uyg‘un kombinatsiyasi 
O‘zbekiston mintaqalarida yashil investitsiyalarni jalb qilishning izchil institutsional tizimini shakllantirish 
imkonini beradi.

Yashil investitsiyalarni jalb qilishda alohida davlatlar tajribasi bilan bir qatorda, xalqaro moliya institutlari 
va tashkilotlarining tajribasi muhim ahamiyat kasb etadi. Yevropa tiklanish va taraqqiyot banki (EBRD), Yashil 
iqlim fondi (GCF), Xalqaro moliya korporatsiyasi (IFC), Jahon banki va Osiyo taraqqiyot banki (ADB) yashil 
moliyaning xalqaro standartlari, metodologiyasi va vositalarini ishlab chiqib, ularni rivojlanayotgan davlatlarda 
amaliyotga tatbiq etadi.

Xalqaro moliya institutlari tajribasi O‘zbekiston uchun bevosita amaliy ahamiyatga ega, zero ushbu 
tashkilotlar mamlakatda yashil investitsiyalarni jalb qilishda allaqachon faol ishtirok etmoqda (3-jadval).

3-jadval
O‘zbekiston GEFF I dasturining asosiy natijalari (2019–2024-yillar)

Ko‘rsatkich Natija
Jami moliyalashtirish 60 mln AQSH dollarigacha

Hamkor mahalliy banklar soni 4 ta
Berilgan kreditlar soni 179 ta

Yillik CO₂ emissiyasi qisqarishi 22 091 tonnadan ortiq
Yillik birlamchi energiya tejami 547 458 GJ

Yillik suv tejami 9 425 m³

2025-yilda EBRD va GCF tomonidan e’lon qilingan 634 million dollarlik yangi dastur O‘zbekistonni ham 
qamrab oluvchi 13 davlatda joriy etilmoqda, bu mamlakat uchun yangi imkoniyatlar ochadi. Mazkur tajribadan 
kelib chiqib, O‘zbekiston uchun uchta asosiy yo‘nalishni ajratish mumkin:
•	 birinchidan, xalqaro tashkilotlarning mahalliy banklar orqali yashil kreditlash modelini mintaqalarda keng 

joriy etish mahalliy moliya institutlarining institutsional salohiyatini oshiradi va yashil kreditlar bozorining 
mustaqil rivojlanishiga zamin yaratadi;

•	 ikkinchidan, aralash moliyalashtirish mexanizmidan foydalanib, xalqaro tashkilotlarning imtiyozli mab-
lag‘larini milliy byudjet va xususiy investitsiyalar bilan birlashtirish mintaqaviy yashil loyihalarning xatarini 
kamaytiradi. Bu, ayniqsa, yashil iqtisodiyot salohiyatiga ega mintaqalar uchun muhim;

•	 uchinchidan, xalqaro tashkilotlar bilan hamkorlik nafaqat moliyaviy resurs, balki xalqaro standartlar va 
metodologiyani, jumladan, yashil taksonomiya, ESG-baholash va iqlim xatarini tahlil qilish vositalarini 
o‘zlashtirish imkonini beradi. O‘zbekiston Milliy yashil taksonomiyasini xalqaro tashkilotlar metodologiyasi 
bilan uyg‘unlashtirish va ularning texnik ko‘magidan foydalanish mamlakatning yashil investitsion muhitini 
xalqaro talablarga moslashtiradi. Shu tariqa, xalqaro moliya institutlari tajribasi O‘zbekiston mintaqalarida 
yashil investitsiyalarni jalb qilishning institutsional, moliyaviy va metodologik asosini mustahkamlashga 
xizmat qiladi.
Xalqaro tajriba tahlili yashil investitsiyalarni muvaffaqiyatli jalb qilgan davlatlarda beshta umumiy xususiyat 

mavjudligini ko‘rsatdi: qonun bilan mustahkamlangan uzoq muddatli yashil siyosat; kompleks moliyaviy 

rag‘batlantirish vositalari; mintaqaviy va munitsipal darajadagi tashabbuslar; yashil moliyalashtirishning 
institutsional ekotizimi; xalqaro hamkorlik va texnologiya transferi. Shu bilan birga, yagona universal model 
mavjud emas — har bir davlat o‘z institutsional va energetik sharoitidan kelib chiqib, o‘ziga xos mexanizmlardan 
foydalanadi.

X U L O S A  V A  T A K L I F L A R
Xalqaro tajribalarning qiyosiy tahlili “Oʻzbekiston — 2030” strategiyasi va 2019–2030-yillarga moʻljallangan 

“yashil” iqtisodiyotga oʻtish strategiyasi doirasida mintaqa iqtisodiyotini barqaror diversifikatsiyalashda yashil 
investitsiyalarni jalb qilish iqtisodiyotni rivojlantirishda e’tibor berilishi kerak bo‘lgan asosiy masalalardan 
biri ekanligini asoslaydi. Xususan, 2025-yilda joriy etilgan “yashil tariflar” tizimini uzoq muddatli qonunchilik 
kafolatlari bilan mustahkamlash hamda qayta tiklanuvchi energetikaga jamoaviy investitsiyalarni jalb qilish 
mexanizmini shakllantirish maqsadga muvofiq deb hisoblanadi.

Bundan tashqari, Milliy “yashil” iqtisodiyot taksonomiyasining qoʻllanish doirasini yashil kreditlar, imtiyozli 
moliyalashtirish va davlat moliyaviy koʻmagidan foydalanadigan barcha loyihalarga izchil kengaytirish hamda 
muvofiqlikni tasdiqlovchi mustaqil verifikatsiya institutini joriy etish taklif etiladi.

Markaziy Osiyo mintaqasining oʻziga xos ekologik-iqtisodiy xususiyatlari — suv resurslarining 
cheklanganligi, qishloq xoʻjaligining yuqori ulushi va Orol dengizi ekologik muammosi — xorijiy tajribani 
mexanik koʻchirish emas, balki ijodiy moslashtirish asosida milliy va mintaqaviy ehtiyojlarga muvofiq oʻziga xos 
yashil investitsiya modelini ishlab chiqish zaruriyatini taqozo etadi.

